
					இப்பக்கம் மெய்ப்பு பார்க்கப்படவில்லை
தலைமை நிர்வாகி துணைவேந்தரே 787
சிற்சிலபோது, இருவருமே சில விவகாரங்களில் அப்போதைய துணைவேந்தருக்கு நேர்மாறான கருத்துகளை எடுத்துரைத்து இருக்கிறார்கள். ஆனால், தாங்கள் பிடித்த முயலுக்கு மூன்றே கால் என்று எவருமே சாதித்ததில்லை. இதில் குறிப்பிடத்தக்கது. டாக்டர் யூ கிருஷ்ணராவ் பேரவைத் தலைவராவதற்குமுன் இராஜாஜியின் தலைமையில் அமைச்சராகவும் சிறப்பாகச் செயல்பட்டவர் ஆவார்.
துணைவேந்தரை வெறும் ரப்பர் முத்திரையாக ஆக்க முயற்சிப்பது நல்லதல்ல. அவருடைய அன்றாட அலுவல்களில் அரசோ, ஆட்சிக்குழு உறுப்பினர்களோ, பேரவை உறுப்பினர் களோ தலையிட்டு, தங்கள் விருப்பம் போல் அவரை ஆட்டிப் படைக்க முயல்வது இந்தியப் பல்கலைக் கழகங்களைப் பாழாக்கிக் கொண்டிருக்கிறது. துணைவேந்தர்களும் மேற்படி உறுப்பினர் களைத் தோழர்களாகக் கொள்ளவேண்டுமே ஒழிய, தங்களுக்குப் பகைவர்களாகவோ, தாழ்ந்தவர்களாகவோ கருதிவிடக்கூடாது.
பரிந்துரைகளுக்குப் பணிவது எவ்வளவு தவறோ அவ்வளவு தவறு பரிந்துரை வந்ததற்காக எரிச்சல்பட்டு எதிரிடையாகச் செயல்படுவதும் ஆகும்.
பரிந்துரை என்றதும், பேராசிரியர் பதவிகளுக்கு நியமிக்க வேண்டியவர்களைப்பற்றிப் பரிந்துரை வரும்போது எளிதில் வளைந்து கொடுக்கக்கூடாது. அதற்காகச் சினங்கொள்ளவும்
கூடாது.
வாய்ப்புகள் குறைவு
மற்ற பதவிகளுக்கும், பல்கலைக்கழக ஆசிரியர்கள் பணிக்கும் தன்மையில் பெரும் அளவு வேறுபாடு உண்டு. ஒருவரை விரிவுரையாளராக எடுத்தால்கூட அநேகமாக அது முப்பது முப்பத்தைந்து ஆண்டுக் கால ஒப்பந்தமாகி விடும்.
சென்னைப் பல்கலைக் கழகம் போன்ற இணைப்புவகைப் பல்கலைக் கழகங்களில், பாடவகுப்புகள் நடப்பது அருமை. ஆய்வுக்கு வருவோரும் சிலரே. எனவே, பல்கலைக் கழக ஆசிரியர் துறையில் சேர்வோருக்கு, பாடஞ் சொல்லவோ, ஆய்வுக்கு வழி காட்டவோ வாய்ப்புகள் மிகக் குறைவு. எனவே, நியமிக்கப் பட்டவர் அத் துறையில் துருப்பிடித்துப் போய்விடக்கூடும். மாறாக, வேலையில்லாத மூளை, வம்பு தும்புகளைக் கிளறிக் கொண்டிருக்கும்.

		 இப்பக்கம் கடைசியாக 9 ஆகத்து 2018, 11:17 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

